
Астанада «Қытай тілі - көпір» атты XІ республикалық олимпиада басталды

АСТАНА. 28 сәуір. ҚазАқпарат - Бүгін Астанадағы С.Сейфуллин атындағы Қазақ агротехникалық университетінде «Қытай тілі - көпір» атты XІ республикалық олимпиада өз жұмысын бастады.

Олимпиаданы Қазақстан Республикасындағы Қытай Халық Республикасының Төтенше және Өкілетті Елшісі Чжоу Ли мен С.Сейфуллин атындағы Қазақ агротехникалық университетінің ректоры Ақылбек Күрішбаев салтанатты түрде ашты.

«Бұрын көршілес жатқан екі ел арасындағы ғылыми байланыстарды дамытуға көп жағдайда тіл білмеу кедергі болып келгені белгілі. Қазір бұл мәселе шешімін тауып келеді. Соңғы жылдары біздің университеттің өзінде ғана 100-ден астам студенттің қытай тілін терең меңгеріп отырғандығы, соның жарқын дәлелі», - дейді ҚазАТУ ректоры Ақылбек Күрішбаев.  Бұл ретте университет басшысы алдағы уақытта тіл үйрену курстарының одан сайын жетілдіріле түсетіндігін жеткізді.

Өз кезегінде Елші Чжоу Ли жастардың тіл меңгеруі екі ел арасындағы байланыстарды нығайта түсетінін атап өтті. Бұдан бөлек, елші мен ректор университет базасында шағын технопарк құру мәселесін де талқылады. Аталмыш жоспар жүзеге асса екі ел ғалымдары мен студенттерінің байланысы арта түсетіні айқын. Сонымен қоса, бұндай шағын технопарктің базасы білім жетілдіру орталығы ретінде еліміз кәсіпкерлерінің жаңа технология мен техникаларды меңгеруіне жол ашады.

 Еске сала кетейік, олимпиадаға Әл-Фараби атындағы Қазақ ұлттық университетінің қытай тілі факультеті, сондай-ақ еліміздің барқатар университеттерінің жанынан құрылған Конфуцзы институттары мен Алматы қаласы Халықаралық қазақ-қытай тіл академиясы, С.Сейфуллин атындағы ҚазАТУ жанындағы Қазақ-Қытай білім және ғылым орталығынан жолдама алған студенттер қатысуда. Қатарынан үшінші жыл өткізіліп отырған шараға қатысушылар өзін қытай тілінде   таныстыру, қосымша сұрақтарға жауап беру арқылы тіл меңгерудегі өнерлерін көрсететін болады.

Сайыстың бас жүлдесін иеленген студент үстіміздегі жылдың маусымында өтетін «Қытай тілі - көпір» атты әлемдік олимпиадаға жолдама алады.

